
表裏之劑 

茵陳丸《外臺方》汗、吐、下兼行。 

原文 

茵陳丸用大黃硝，鱉甲常山巴豆邀，杏仁梔豉蜜丸服，

汗吐下兼三法超，時氣毒癘及瘧痢，一丸兩服量病調。 

 

註釋 

茵陳、芒硝、鱉甲(炙)、梔子各二兩，大黃五兩、常山、杏仁(炒)各三兩、

巴豆(去心、皮，炒)一兩、淡豉五合，蜜丸如梧子大，每服一丸。或吐或汗或利，

不應再服一丸，不應以熱湯投之。○梔子、淡豉，梔豉湯也﹔合常山可以涌吐，

合杏仁可以解肌。大黃、芒硝，承氣湯也，可以蕩熱去實﹔合茵陳可以利溼退黃，

加巴豆大熱，以祛藏府積寒﹔加鱉甲滋陰，以退血分寒熱。此方備汗、吐、下三

法，雖云劫劑，實是佳方。 

 


